
 Фыссынц «Рёстдзинад»-мё 
 

Зауырбеджы ёрмдзёф
Нё фыдёлтё-иу афтё дзырдтой, къо-

дах, дам, йё фыццаг цёфёй бёрёг вёй-
йы. Уымён бирё цёвиттонтё ёрхёссён 
ис. Мён та фёнды Елхоты цёрёг Жигу-
нов Зауырбеджы тыххёй радзурын. Кёд 
ёмё кёсгон лёппу у, уёддёр схъомыл 
Дзгойты фёрнёйдзаг хёдзары.

Йё удмё хёстёг райста ирон ёгъдау, ёф-
сарм, нё ёнёмёлгё традицитё. Дзгойты 
хистёртё-иу афтё загътой, нё хёрёфырт 
Зауырбегёй рауайдзён ёцёг арфёйаг ирон 
лёг. Ёмё уый царды бантыст Жигуновы къу-
хы. Раст рёвдауёндонёй райдай, скъолайы 
азтёй фёу, йё зонд, йё арёхстдзинад ал-
цёуыл дёр ёххёссыдысты. Уёд ма ГТО-
йыл дёр ахуырдзаутё ёнувыд уыдысты, За-
уырбег дёр равдыста куыст ёмё Райгуырён 
бёстё хъахъхъёнынмё цёттёдзинад. 
Уёдмё йём фёсидтысты ёфсадмё, ёртё 

азы дзы стыр кадимё баслужбё кодта, уёдё 
йё бёллиц дёр сёххёст, райста шофыры 
дёсныйады ёвдисёндар. Ёфсады устав ёмё 
домёнтё кадимё,  сёрёнёй кёй ёххёст 
кодта, уымён ёвдисён у йё ёфсёддон раза-
монёджы арфёйы фыстёг Елхотмё. Хёдзар-
мё сыздёхгёйё, Зауырбег райдыдта кусын 
шофырёй, ёхсёнады цардмё ёвдыста стыр 
ёргом. Равзёрстой йё Елхоты хъёуы советы 
депутатёй.
Зауырбег ёвзарджытимё кёддёриддёр 

ёнгом баст уыд, се ‘ппёт фарстатё дёр 
сын уайтагъд лыг кодта. Елхот стыр хъёу 
у, сыгъдёгдзинады зиутё скёнын дзы ба-
хъёуы. Адёммё фёдзур, уёд рацёуынц, 
ёмхуызонёй бавналынц, алфамбылайтё ныс-

сыгъдёг кёнынц. Хъёуы цёрджытё сты ди-
ныл хёст адём, иутё сё куывд бахёссынц 
мёзджытмё, хъёуы кёрон аргъуанмё дёр 
кувёг адём цёуынц. Цёрджытё хорз зонынц 
Зауырбеджы, хонынц ёй адёмён лёггадгё-
нёг.

 Йё бон у дзуапп райсын, тыхстаг фарстатё 
рёгъмё рахёссын. Йё цардёмбал Дзуони-
мё схъомыл кодтой фырыхъулы хуызён лёп-

пу. Елхоты цёрджытё сё цёст ёрёвёрдтой 
Зауырбеджы архайдыл ёмё йё равзёрстой 
хъёуы Ныхасы сёрдарёй. Кёд ёмё йё 
бёрнон хёстё фёфылдёр сты, уёддёр алы 
хъуыддаг дёр банывыл кёныныл архайы.
Нё районы сёргълёууёг Нёкуыса-

ты Барис дёр разы у Зауырбеджы куыс-
тёй, ёхсёнадмё йём цы ахаст ис, уымёй. 
Зауырбегён фидар бастдзинёдтё ис хъёуы 
разамындимё, иумё архайынц вазыгджын 
хъуыддёгтыл. Хъёуы уынгтё сты асфальтёй 
ёхгёд, Терчы былгёрёттё сыгъдёг, цёхёр 
калынц скъола ёмё рёвдауёндётты кёрты-
тё, ёфсёнвёндаджы станцёйён дёр йё ба-
каст фёаивдёр.
Зауырбег куыд зёгъы, афтёмёй хъёубёс-

тё, зианы хъуыддёгтё кёнгёйё, йёхи ёв-
дисы уёздандёрёй. Мёрдёхсёвёр нём нал 
кёнынц, саударджытё сё риутыл зианы къам-
тё нал дарынц. Куыд фёбёрёг кодта Зауыр-
бег, афтёмёй ма ис, бакусын цёуыл хъёуы, 
ахём хъуыддёгтё, фёлё уыдон дёр сабыр-
гай нё цардёй схицён уыдзысты.
Кёд ёмё ныхас Зауырбеджы ёхсёнадон 

куыстыл цёуы, уёд исчи зёгъдзён, цымё йё-
хёдёг кусгё нал кёны. Кусы нё районы газет 
«Размё»-йы шофырёй. Йё хёдтулгё маши-
нё кёддёриддёр цёттё вёййы фёндагмё 
рацёуынмё. Уацхёсджыты уайтагъд фёхёц-
цё кёны ёрмёг ёмбырд кёнынмё, газеты 
редактор Милдзыхты Анжелё дзы разы у.
Зауырбег, ирон лёг, де ‘рмдзёф фарн хёс-

сёд, адёмы ёнгомдзинадыл архайыс, ёмё 
дё адёмы хорзёх уёд! 

БОГАЗТЫ Арсёмёг, 
Ирыстоны кадджын ветеран

 Ёнёкуыстхъомты бартё 

Ёххёстбарджыны 
Сёрмагонд раныхас
Ацы аз сентябры мыхуыры рацыд хицён чысыл чи-

ныгёй  Республикё Цёгат Ирыстон-Аланийы Адёй-
маджы барты фёдыл ёххёстбарджын ЦГЪОЙТЫ 
Владимиры фырт Тамерланы Сёрмагонд раныхас 
(адёймаг ёмё гражданины бартё ёмё сёрибарты 
хёлдтыты хицён фарстайы фёдыл). Инвалид чи у, 
уыцы адёймёгтён сё цёрёнбынётты ёнцонвадат со-
циалон объекттёй пайда кёныны бар куыд ёххёст-
гонд цёуы, уыцы уавёр бёрёггонд ёрцыд Республи-
кё Цёгат Ирыстон-Аланийы.

Раныхасы ёвдыст цё-
уынц Республикё Цёгат 
Ирыстон-Аланийы инва-
лиддзинад кёмё ис, уыцы 
адёмён сё цёрёнбына-
ты ёнцонвадат социалон 
объекттёй пайда кёны-
ны бартён сё хъахъхъё-
нынады уавёр бабёрёг 
кёныны фёстиуджытё: 
ахсджиагдёр лыггёнинаг 
фарстатё, стёй сём хъус 
ёрдарын ёмё сё ахад-
гёдёр сёххёст кёныны 
фёдыл амынддзинёдтё.
Раныхас арёзт у Фе-

дералон закъон 2020 азы 
18 мартъийё №48-ФЗ 
«Уёрёсейы Федерацийы 
субъектты адёмы барты 
фёдыл ёххёстбарджын-
ты тыххёй»-ы 16-ём  ста-
тьяйы 3-ём хаймё ёмё 
Республикё Цёгат Ирыс-
тон-Аланийы закъон 2009 
азы 15 июлёй №26-РЗ 
«Республикё Цёгат Ирыс-
тон-Аланийы Адёмы бар-
ты фёдыл ёххёстбарджы-
ны тыххёй»-ы 21-ём ста-
тьяйы 3-ём хаймё гёсгё, 
Республикё Цёгат Ирыс-
тон-Аланийы Адёймаджы 
барты фёдыл ёххёстбар-
джыны аппараты, Сверд-
ловск ёмё Тверы облёст-
ты Адёймаджы бёрты 
фёдыл ёххёстбарджын-
ты, ёргом хицауады ор-
гёнты аналитикон ёр-
мёджыты бындурыл ёмё 
дзыллон информацион 
фёрёзты ёрмёджытёй.
Раныхасы ёрмёджы-

тё бацёттё кёныныл 
архайдтой Республикё 
Цёгат Ирыстон-Аланийы 
Адёймаджы барты фёдыл 
ёххёстбарджыны аппара-
ты разамонёг-консультант 
Дзидаханты Зёринё, ацы 
уагдоны цур Экспертон 
ныхасы уёнгтё ёмё хи-
цён фарстаты фёдыл ёр-
бахонгё специалисттё.
Чиныг арёзт у цыппар 

хайё. Фыццаг хайы ныхас 
цёуы инвалид адёймёг-
тён ёнцонвадат фёрёз-
тё саразыны тыххёй нор-
мативон-барадон архайды 
бындурты фёдыл. Ёвдыст 
дзы цёуы, инвалид адёй-

мёгтё кём цёрынц, уыцы 
бынётты сын ёнцонвадат 
уавёртё саразынён ду-
неон барадон бындуртё, 
Уёрёсейы Федерацийы 
ёмё Цёгат Ирыстон-Ала-
нийы нормативон-бара-
дон архайды бындуртём 
гёсгё цы бартё лёвёрд 
цёуы, уыдоны фёдыл.
Дыккаг хайы чиныджы 

автор бёстонёй ёвдисы 
Республикё Цёгат Ирыс-
тон-Аланийы инвалидты 
иумёйаг исбонад ёмё 
цёрёнбынётты уавёртё 
саразыны къамисы архай-
ды бёрёггёнёнтё.
Нё республикёйы цёр-

джытёй Украинёйы сёр-
магонд ёфсёддон опе-
рацийы архайджытёй 
инвалид цы адёймёгтё 
ссис, уыдоны цёрёнбы-
нётты ёнцонвадат уа-
вёртё саразыны тыххёй 
фарстаты фёдыл ныхас 
цёуы ёртыккаг хайы.
Инвалид адёймёгтё 

кём цёрынц, уыцы бы-
нётты сын ёнцонвадат  
фёрёзтё саразын ёмё 
фёхуыздёр кёныны тых-
хёй Республикё Цёгат 
Ирыстон-Аланийы Адёй-
маджы барты ёххёст-
барджыны амынддзинёд-
тё фыст сты цыппёрём  
хайы. 
Нё республикёйы инва-

лид адёймёгтён сё бар-
тё цёрёнбынётты куыд 
ёххёстгонд цёуынц, уый 
сбёрёг кёнгёйё ёмё 
уыцы граждёнтён уё-
лёмхасён барты фидар-
дзинад саразыны фёдыл 
Республикё Цёгат Ирыс-
тон-Аланийы Адёйма-
джы барты фёдыл ёх-
хёстбарджын ныффыста 
амынддзинёдтё:
Республикё Цёгат 

Ирыстон-Аланийы Хицауа-
дён;
Республикё Цёгат 

Ирыстон-Аланийы Фёл-
лой ёмё социалон рёзты 
министрадён; 
Республикё Цёгат 

Ирыстон-Аланийы Арёз-
тад ёмё архитектурёйы 
министрадён;

Республикё Цёгат 
Ирыстон-Аланийы Нымё-
цон рёзты комитетён, 
Республикё Цёгат Ирыс-
тон-Аланийы Муниципалон 
сконды совет ёмё Рес-
публикё Цёгат Ирыстон-
Аланийы бынёттон хи-
уынаффёйады оргёнтён, 
Уёрёсейы Фёллойы ми-
нистрады, Цёгат Ирыстон-
Аланийы медико-социалон 
экспертизёйы сёйраг 
бюройён. Уыдонмё се 
’ппётмё дёр ёрвыст ёр-
цыдысты амынддзинёдтё.
Республикё Цёгат 

Ирыстон-Аланийы цёрён 
агъуыстытё ёмё бирё-
уёладзыгон хёдзёртты 
инвалидты бартё куыд 
ёххёстгонд цёуынц, уый 
сбёрёг кёнгёйё, Сёр-
магонд раныхасы автор 
ёрцыд ахём хатдзёгмё, 
ёмё ёххуысхъуаг адёй-
мёгтён сё бартё ёх-
хёст кёныны нырма ис 
алыхуызон хъуагдзинёд-
тё. Хъыгагён, ацы фарс-
татё тагъддёр аиуварс 
кёнынён абон феххуыс 
уыдзён ёрмёстдёр тёр-
хондон.

 Муниципалон ёмё бы-
нёттон хиуынаффёйады 
администрацийы ёнёар-
хайдёй инвалидты уавёр-
тё не сбёрёг кёныны, 
бирёфатерон хёдзёртты 
сын ёнцонвадат уавёртё 
цёмёй арёзт ёрцёуа, 
уый тыххёй тёрхондётты 
ёххуысёй пайда кёнынц 
Смоленск ёмё Брянскы 
облёстты, Республикё 
Хъырымы. Прокуратурёйы 
хъёстытё ёвзарыны 
фёлтёрддзинад ис Тверы 
облёсты (Вышневолоцкы 
горётаг зылды, Торжокы 
муниципалон районы).

 Федералон закъон 2020 
азы 18 мартъийы № 48-Ф3 
«Уёрёсейы Федерацийы 
субъектты Адёймаджы 
барты ёххёстбарджыны 
тыххёй» закъон райсыны 
фёстё ёххёстбарджын-
тён фёзынд тёрхон-
донмё административон 
хъаст бахёссыны бар. 
Уыцы бартёй ныридё-
гён пайда кёнынц Тамбов 
ёмё Курскы облёстты. 
Республикё Цёгат Ирыс-
тон-Аланийы Адёймаджы 
барты фёдыл ёххёст-
барджын нысан кёны, ба-
хъуаджы рёстёг инва-
лидты бартё бахъахъхъё-
нынён уыцы хъуыддагёй 
спайда кёнын. Тёрхондо-
ны фёрцы баххуысгёнён 
ис иугай адёймёгтён, иу-
гай цаутён, фёлё инва-
лидтён цёрён хёдзёрт-
ты ёнцонвадат уавёртё 
аразын хъуамё суа систе-
мон хуызы.
Ёххёстбарджын йё 

зёрдё дары, хицауады ор-
гёнтён цы амынддзинёд-
тё ныффыста, уыдонмё 
бёстон кёй ёркёсдзысты 
ёмё кёй бацархайдзысты 
цёрён агъуыстыты ёмё 
бирёфатерон хёдзёртты 
иумёйаг исбонадёй ин-
валидтё дёр сё бартём 
цёй бёрц хауы, уый бёрц 
куыд пайда кёной, сё 
бартё царды хъуыддагёй 
ёххёстгонд куыд ёрцё-
уой. Сёрмагонд раныха-
симё ёххёстёй базонгё 
уёвын кёй бафёнда, уы-
мён йё бон у Республикё 
Цёгат Ирыстон-Аланийы 
Адёймаджы барты фёдыл 
ёххёстбарджыны официа-
лон сайт upch.alania.dov.ru-
мё бацёуын.

Ёрмёг 
бацёттё кодта 

КАСАТЫ Батрадз

 Юбилей 

Дзёуджыхъёуы наукон центры – 
стыр бёрёгбон

Дзёуджыхъёуы Евгений Вахтанговы номыл Уырыссаг акаде-
мион  театры кадджын уавёры сбёрёг кодтой Дзёуджыхъёуы 
наукон центры 30 азы юбилей. Байгом ёй кодта ёмё уазджы-
тён арфё ракодта наукон центры директор, историон наукё-
ты кандидат ЦЫБЫРТЫ Алексей:

– Абон нё бёрёгбонмё ёрба-
цыдысты, зынаргъ нын чи у, уыцы 
адём. Фёнды мё зёрдиагёй 
бузныг зёгъын, рёстёг чи ссард-
та ёмё нё циндзинады нё уёл-
хъус чи ёрбалёууыд, уыдонён се 
’ппётён дёр. Арфё ма кёнын ме 
’мкусджытён, не стыр хёлар кол-
лективён. Стыр бузныг уе ’ппё-
тён дёр уёд! 
Бёрёгбоны фёлгёты равдыс-

ты фенён уыд Уёрёсейы наукё-
ты академийы Дзёуджыхъёуы на-
укон центры ёнтыстдзинёдтё 
«Наукё-Ёхсёнад».
Бёрёгбоны архайдтой РЦИ-

Аланийы Парламенты Сёр-
дар Тускъаты Таймураз, рес-
публикёйы Хицауад ёмё 
Дзёуджыхъёуы администрацийы 
уёнгтё, ёхсёнадон организаци-
ты минёвёрттё, дины кусджытё, 
уёрёсейаг ахуыргёндтё, Уёрё-
сейы наукон организациты ёмё 
уёлдёр ахуыргёнёндётты ми-
нёвёрттё.
Республикёйы Сёргълёууёг 

Сергей Меняйло  ёмё Парла-
менты депутатты номёй уазджы-

тё ёмё Дзёуджыхъёуы наукон 
центры кусджытён арфё ракодта 
Тускъаты Таймураз: 

– Ацы аз нё бирёнацион рес-
публикёйён хъёздыг рауад юби-
лейтёй. Сбёрёг кодтам Цёгат 
Ирыстон Уёрёсеимё баиуы 250 
азы, Дзёуджыхъёуы равзёрды 
240 азы, Цёгат Ирыстоны авто-
номийы 100 азы. Уёдё ацы аз 
165 азы сёххёст нё зындгонд 
ёмзёххон, поэт, гуманист, ирон 
аив литературон ёвзаджы бын-
дурёвёрёг Хетёгкаты Къос-
тайы райгуырдыл. Дыууё боны 
размё сбёрёг кодтам нё 
республикёйы Конституци-
йы 30 азы. Уымё гёсгё уёл-
дай ёхсызгон у, уыцы бё-
рёгбёттимё абон Дзёу-
джыхъёуы наукон центры 30 азы 
юбилей дёр кёй бёрёг кёнём, 
уый. Ёппёт ацы бёрёгбёт-
тё сты, нё адёмы царды стыр 
ивддзинёдтё кёй ёрцыд, уый, 
стёй нё экономикё, ахуырад 
ёмё культурёйы рёзты ёвди-
сёнтё ёмё нысантё. 
Бёрёгбоны кадён ёмё, на-

укёйы рёзтмё стыр ёвё-
рён кёй бахастой, уый тыххёй 
Дзёуджыхъёуы наукон центры 
ахуыргёндтё хорзёхджын ёр-
цыдысты паддзахадон ёмё рес-
публикон хёрзиуджытёй. РЦИ-
Аланийы наукёйы сгуыхт кусё-
джы ном лёвёрд ёрцыд Мёр-
зойты Ислам-Бегён, Сокаты 
Дианё ёмё Цориты Ингёйён. 
РЦИ-Аланийы Кады гёххёттытё 
райстой Верё Абатурова, Бур-
дзиуты Ольгё, Гуыриаты Фа-
тимё, Хъаныхъуаты  Алык-
сандр ёмё Плиты Марат. 

 Дзёуджыхъёуы наукон центр у 
федералон мультидисциплинарон 
наукон центр. Уым бындуронёй 
ёххёстгонд цёуынц алывёрсыг 
наукон-иртасён куыстытё. Уё-
рёсейы наукёты академийы на-
укон центрмё  хауынц 5 инсти-
туты: Цёгат Ирыстоны Абайты 
Васойы номыл гуманитарон ёмё 
социалон иртасёнты, Биомедици-
нон иртасёнты, Геофизикон, Хус-
сайраг математикон ёмё Цёгат 
Кавказы хёххон ёмё хъёууон-
хёдзарадон наукон-иртасён инс-
титуттё. Уыдонёй дарддёр ма 
йём хауынц наукон ёмё наукон-
ахуырадон структурон хайёдтё. 
РЦИ-Аланийы раздёры Прези-

дент Галазты Ёхсарбеджы бар-
дзырдмё гёсгё 1994 азы арёзт 
ёрцыд РЦИ-Аланийы Паддзаха-

дон наукон центр. 2000 азы Центр 
бахастой Уёрёсейы наукёты ака-
демимё, куыд регионалон наукон 
центр. 
Уёрёсейы наукёты академийы 

Дзёуджыхъёуы наукон центр, цы 
институттё ёмё наукон хайёдтё 
йём хауынц, уыдонимё ёххёст 
кёны наукон-иртасён, ахуырадон 
(аспирантурё) ёмё экспертон 
куыстытё алы къабёзты. Ныри-
дёгён Национ проект «Наукё 
ёмё университеттё»-йы фёлгё-
ты Дзёуджыхъёуы наукон центры 
сё куыст кёнынц дыууё фёси-
вёдон лабораторийы ёмё реги-
оналон наукон-ахуырадон матема-
тикон центр. 
Федералон наукон-технологон 

программё «Хъёууон хёдзарады 
рёзт», наукон проектты федера-
лон конкурстё ёмё Уёрёсейы 
наукон фонды грантты фёлгёты 
Дзёуджыхъёуы центры кусджы-
тё, уыдонимё ёрыгон ахуыр-
гёндтё дёр, ёххёст кёнынц сё 
проекттё.
Бёрёгбон сё аивадёй срё-

сугъд кодтой нё республикёйы 
зындгонд зарёггёнджытё ёмё 
кафджыты къордтё.

ГЁБУАТЫ Галинё,
къамтё систа 

Татьянё ШЕХОДАНОВА

 Барадон фётк 

Ёнёзакъон архайдён – кёрон
Уёрёсейы Ёдасдзинады федералон 

службёйы РЦИ-Аланийы управленийы ми-
нёвёрттё кёрон сёвёрдтой ёнёххёст 
бёрнондзинады ёхсёнад «РМ-Стил» 
ёмё акционерон ёхсёнад «Кристалл»-ы 
разамонджыты ёнёзакъон архайдён.
Слестгёнджыты бёрёггёнёнтём гёс-

гё, куыстуат «РМ-Стил»-ы минёвар мёнг 
гёххёттытё сарёзта, ома, акционерон 
ёхсёнад «Кристалл» алыхуызон фиддон-
тёй хёстё нё дары (афтёмёй та «Крис-
талл» ахём хёстёй сёрибар нё уыд). 
Фёстёдёр уыцы гёххёттытё бавдыс-
той РЦИ-Аланийы Промышленность ёмё 

инвестициты министрадмё сёрмагонд 
субсиди райсыны нысанимё. Уыимё, 
«РМ-Стил»-ы минёвар бёлвырд зыдта, 
куыстуат алыхуызон хъалонтё ёмё ён-
дёр фиддонтёй хёстё куы дара, уёд ын 
закъонмё гёсгё куыстадон субсидитё 
райсыны бар нёй. 
Афтёмёй, мёнг гёххёттытёй спай-

да кёнгёйё, акционерон ёхсёнад 
«Кристалл»-ы разамынд ёмё ёнёххёст 
бёрнондзинады ёхсёнад «РМ-Стил»-ы 
финансон директор ёнёзакъонёй баисты 
19,6 милуан сомы хицау (уыцы фёрёзтё 
куыстуатён радих кодта Цёгат Ирыстоны 

Промышленность ёмё инвестициты ми-
нистрад, «Кристалл» куыстады рацарёз-
тыл цы хёрдзтё скодта, уыдоны иу хай 
сёхгёнынён).
Ёппёт уыцы ёрмёджыты бындурыл УФ-

йы Слестгёнёг комитеты РЦИ-Аланийы 
управлени сарёзта уголовон хъуыддаг 
«РМ-Стил»-ы финансон директоры ныхмё 
Уёрёсейы Уголовон кодексы 159-ём ста-
тьяйы 4-ём хайы бындурыл. 

УФ-йы Ёдасдзинады федералон
 службёйы РЦИ-Аланийы 

управленийы пресс-службё

ЦЫБЫРТЫ Алексей ёмё ЦЫБЫРТЫ Алексей ёмё 
Дмитрий ГЛАДКОЧУБДмитрий ГЛАДКОЧУБ

 Арфё 

Мё уарзон ёмзёххон адём!
Ирыстоны къёсёрёй ёрбахиздзён нё сёйрагдёр ёмё кадджындёр 

бёрёгбёттёй иу – Джеоргуыба! Уастырджимё кувён къуыри у, ёмё не 
‘ппёты дёр йё хорзёх уёд! 
Афёдзы дёргъы зёрдиагёй цы бёрёгбонмё фенхъёлмё кёсём, уый 

нын ёрхёссёд сабырдзинад!  
Нё сагсур фёсивёды, нё хёстонты фёдзёхсдзыстём Уастырджийыл, 

ёмё, нё курдиат уёларвмё куыд фехъуыса, ахём арфё нё уёд.
 Алкёй кёстёр йё фёрнджын хёдзармё уёлахизимё ёнёнизёй ёрбаз-

дёхёд! 
Кёрёдзи ёмбаргёйё, кёрёдзийён аргъ кёнгёйё, хёларёй нё сомбо-

ныл куыд архайём иумё, ахём арфё нё уёд!
Мё зынаргъ ёмбёлттё, уё зёрдиаг куывдтытё ёмё арфётё Уастырджи-

мё фехъуысёнт! 
Бёрёгбоны хорзёх уё уёд, ёмё бёрсткуывд ут! 

МИЛДЗЫХТЫ Вячеслав,
Дзёуджыхъёуы муниципалон сконды сёргълёууёг                           

ТУСКЪАТЫ Таймураз ёмё ТУСКЪАТЫ Таймураз ёмё 
СОКАТЫ ДианёСОКАТЫ Дианё

